
Prinsipial mövqeyimiz dəyişməzdir
Ekspert sülh prosesində, zərurət yaranarsa, Bakının qətiyyətli 

addım atmaqdan çəkinməyəcəyinə inandığını söyləyir
Cənubi Qafqazda cərəyan 

edən son hadisələr, Ermənistan–
Azərbaycan münasibətlərinin 
nizamlanması prosesinə “böyük 
güclərin” dəyişən reaksiyası 
fonunda sülhə təhdidlər də müşahidə 
olunmaqdadır. Sülhə aparan yolda 
son vaxtlar şahidi olduğmuz Qərbin 
təqdirləri, həm də məlum maneələrin 
səbəbləri ilə bağlı “XQ”-nin 
suallarını Qərbi Kaspi Universitetinin 
professoru, tanınmış politoloq Fikrət 
Sadıxov cavablandırır. 

– Fikrət müəllim, son vaxtlar 
ənənəvi ermənipərəst düşərgənin 
keçmiş münaqişənin nizamlanmasına 
münasibətdə mövqe dəyişikliyi hiss 
olunmaqdadır. Sülh danışıqlarının 
vasitəçisiz formatda aparılması, sər-
hədin bir hissəsinin delimitasiyası, 
Ermənistanın dörd kəndimizi geri qay-
tarması Vaşinqton, Paris və Avropa 
İttifaqı tərəfindən təqdir olundu. ABŞ 
Prezidentinin məktubu, Dövlət katibi-
nin telefon zəngi kənar müşahidəçidə 
maraqlı assosiasiyalar doğurur. Nə 
baş verir? 

– Həmin ermənipərəst düşərgənin 
münaqişə tərəflərinə əvvəlki ikili stan-
dartdan fərqli, obyektiv yanaşmasının 
səbəbi Azərbaycanın nümayiş etdirdiyi 
prinsipial və qətiyyətli siyasi mövqeyidir. 
Artıq bu reallığı ABŞ da gözəl bilir, Fran-
sa və Avropa İttifaqı da. Bakı İrəvanla 
sülh danışıqlarında kənar vasitəçilərə 
ehtiyac duymadığını dəfələrlə bəyan et-
mişdi. Onlar tərəflərə yalnız danışıqlar 
üçün meydança təklif edə bilərlər. Yəni, 
üçüncü dövlətin, vasitəçinin iştirakı olma-
dan birbaşa danışıqlardan söhbət gedir. 
Bu mövqeyi sülh təşəbbüskarı roluna id-
dialı həmin ölkələr, eləcə də rəsmi İrəvan 
qəbul etməli oldu. Adlarını çəkdiyimiz kə-
nar aktorların iki ölkə arasında sərhədin 
delimitasiyası, işğaldakı dörd kəndimizin 
geri qaytarılmasına düzgün reaksiyala-
rı məhz dediyimiz əsas səbəblə bağlı-
dır. Amma, eyni zamanda, Azərbaycan 
ədalətin sona qədər bərpa olunmasını 
görmək istəyir. Bu isə hələ də erməni 
işğalında qalmış daha dörd kəndimizin 
də geri qaytarılması deməkdir. Görün-
düyü kimi, Nikol Paşinyan bu məsələnin 
həllində hələ də çapalayır. İş o yerə ça-
tıb ki, Ermənistan baş naziri referendum 
keçirmək qərarını açıqlayıb. Bəli, onların 
konstitusiyasında Azərbaycan torpaqla-
rına iddianın yer aldığı müddəa aradan 
qaldırılmayıb, Zəngəzur dəhlizi də açıl-
mayıb. Sülh sazişinin belə şərtlər daxilin-
də imzalanması, əlbəttə ki, Azərbaycanın 
maraqlarına cavab vermir. Hesab edirəm 
ki, biz prinsipial mövqeyimizdə qalmalı 
və zərurət yaranarsa, qətiyyətli addımları 
atmalıyıq. 

– Bəs kollektiv Qərbin, okeanın o 
tayındakı supergücün mövqelərindəki 

yumşalma prosesi ilə paralel olaraq 
Ermənistanın silahlandırılmasını necə 
izah edərdiniz?

– Hazırda Ermənistanı hərbi texni-
ka və silah-sursatla təmin edən əsas iki 
dövlət var. Bunlar Fransa və Hindistandır. 
Bu məsələdə Fransa özəl mövqeyə sa-
hibdir. Həmin mövqeyin mahiyyəti ondan 
ibarətdir ki, bütün vasitələrdən istifadə et-
məklə Rusiyanı bölgədən uzaqlaşdırsın. 
Bu zaman Paris həm Cənubi Qafqazda 
mövqeyini möhkəmləndirmək, həm də 
Ermənistanı öz tərəfinə cəlb etmək barə-
də düşünür. Yelisey sarayının Türkiyəyə 
qarşı məkrli planları həyata keçirməyə 
çalışdığını da bilirik. Paris Türkiyənin re-
gionda artan nüfuzundan çox narahatdır. 
Azərbaycanla Türkiyə arasında yeni hərbi 
alyansın yaranması isə Fransanı təşvişə 
salır. Məsələnin başqa tərəfi isə Hindis-
tanın planlarının nədən ibarət olmasıdır. 
Dehli, sadəcə olaraq, Azərbaycanda 
Pakistanın mövqeyinin möhkəmləndiyini 
görür və məhz buna görə Ermənistanı 
dəstəkləmək yolunu tutub və onu silah-
landırır. Bunlar adi gözlə görünən amillər-
dir və bölgədə marağı olan hər bir ölkə 
özünün siyasi-iqtisadi prioritetini həyata 
keçirməyə çalışır. Aydın məsələdir ki, bu 
durum Ermənistanı qane edir. Çünki rəs-
mi İrəvan mövcud durumda Rusiyadan 
mümkün qədər tez uzaqlaşmaq istəyir. 
Hər halda bu istəyini açıq şəkildə, həm 
də dəfələrlə bəyan edib. Neçə müddətdir 
ki, Ermənistan KTMT-nin toplantılarına 
qatılmır, birgə hərbi təlimlərdə iştirak et-
mir, quruma üzvlük haqqını ödəmir. Gö-
rünür, İrəvan belə hesab edir ki, məhz bu 
yolla Moskvadan tam uzaqlaşa biləcək. 

– Rəsmi İrəvan ölkə konstitusiya-
sında qonşularına ərazi iddialarını ara-
dan qaldırmaq əvəzinə, Azərbaycanın 
Əsas qanunu ilə paralellər aparmağa 
çalışır. Sülh sazişinə ayrıca maddə 
əlavə etməklə bu beynəlxalq hüquq 
pozuntusuna əncam çəkiləcəyini bil-
dirir. Dünya praktikasında belə bir pre-
sedent varmı?

– Xeyr, dünya praktikasında belə bir 
hüquqi presedent yoxdur. Hər halda biz 
belə bir halla üzləşməmişik. İndi işğalçı 
tərəfin öz konstitusiyası ilə Azərbaycanın 
Əsas qanunu arasında paralellər apar-
maq, müqayisə etmək, bərabərlik işarə-
si qoymağa çalışması tamamilə absurd 
iddiadır. Azərbaycanın heç bir qanun-
vericilik aktında Ermənistana qarşı əra-
zi iddiasının yer aldığı maddə, müddəa 
yoxdur. Amma hayların konstitusiyasında 
Qarabağla, onun statusu ilə bağlı konk-
ret maddə var. Ermənistan parlamenti 
otuz iki il əvvəl bu qərarı qəbul edib. İndi 
istəyirlər referendum keçirmək yolu ilə, 
yaxud parlamentin xüsusi qərarı ilə bu 
qanunsuz iddiaları aradan qaldırsınlar. 
Həmin təcavüz maddəsi konstitusiyadan 
və müstəqillik Bəyannaməsinin pream-
bulasından çıxarılmalıdır. Əks-təqdirdə 
Azərbaycanla Ermənistan arasında im-
zalanacaq sülh sazişinin nə hüquqi, nə 

də siyasi cəhətdən faydası olacaq. 
– Bölgədə cərəyan edən son ha-

disələrə İranın susqunluğu maraq do-
ğurur...

– Rəsmi Tehranın Ermənistan – Azər-
baycan münaqişəsinə, eləcə də İrəvanın 
yürütdüyü daxili və xarici siyasətinə ya-
naşmasında yeni bir şey görmürük. İran 
Ermənistanla münasibətləri daim yaxın-
laşdırmağa çalışıb. İİR rəhbərliyi düşünür 
ki, eyni regionda yerləşən iki dövlətin ma-
raqlarının üst-üstə düşdüyü məqamlar 
çoxdur. Fəqət ortadakı reallıq tamamilə 
fərqli mənzərəni nümayiş etdirir. Əgər 
İrəvan Rusiyadan uzaqlaşmağa, Qərbə 
söykənməyə meyillənirsə, Fransa və Yu-
nanıstanla yaxınlıq edirsə və bütün bun-
lara Tehran göz yumursa, deməli ortada 
qeyri-səmimi yanaşma mövcuddur. Doğ-
rudur, Azərbaycanın İranla, deyilənlərə 
aidiyyatı olmayan özəl münasibətəri var.

İranın mərhum Prezidenti İbrahim 
Rəisinin Araz çayının üstündə Azərbay-
can Prezidenti İlham Əliyevlə sonuncu 
görüşündən sonra ikitərəfli münasibət-
lərin normal məcraya düşməsindən da-
nışa bilərik. Azərbaycanın Tehrandakı 
səfirliyinin fəaliyyətinin bərpa edilməsi ilə 
bağlı əldə olunan razılıq, eləcə də stra-
teji obyektlərin inşası barədə imzalanan 
müqavilələr ölkələrarası münasibətlərin 
qaydasına düşdüyünü deməyə əsas ve-
rir. Təkcə İranla deyil, yuxarıda adlarını 
çəkdiyimiz ölkələrlə Azərbaycan dost və 
müttəfiq olmağa çalışır. Əlbəttə ki, bu 
zaman Bakı həm nəzəri, həm də prakti-
ki cəhətdən özünün prinsipial mövqeyini 
qarşı tərəfin nəzərinə daim çatdıracaq. 
Bəli, İran bizim cənub qonşumuzdur və 
orada milyonlarla soydaşımız yaşayır. 
Eyni zamanda onu da unutmamalıyıq ki, 
İranın Ermənistanla münasibətləri səciy-
yəvi xarakter daşıyır. Məhz bu səbəbdən 
Tehranla təmaslarımızda həssas və ehti-
yatlı davranmalıyıq. 

– Paşinyan COP29-a qədər sülh 
sazişinin imzalanacağına əmin oldu-
ğunu bildirib. Bunu yaxın perspektivin 
reallığı saymaq olarmı? 

– Əgər Nikol Paşinyan özlərinin kons-
titusiyasına zəruri düzəlişləri etməyi ba-
cararsa, işğal altındakı dörd anklav kən-
dimizi qeyd-şərtsiz qaytararsa, üstəgəl 
Zəngəzur dəhlizinin açılması istiqamətin-
də əməli addımlar atarsa sülh sazişi nəin-
ki COP29-a qədər, hətta bu günlərdə də 
imzalana bilər. Yəni, sülhə aparan bütün 
şərtlər İrəvanın yürüdəcəyi xətt və Paşin-
yanın siyasi iradəsi ilə bağlıdır. Ermənis-
tan hakimiyyəti bunu dərk etməli və düz-
gün nəticə çıxarmalıdır. Hesab edirəm ki, 
indiki şəraitdə İrəvan sülh müqaviləsinin 
şərtlərinə əməl etməsə, Bakı təzyiqi da-
vam etdirməlidir. Və bu təzyiq bütün is-
tiqamətlərdə və real nəticə əldə olunana 
qədər gündəmdə qalmalıdır. 

Təqdim etdi:  
İmran BƏDİRXANLI 

XQ 

(əvvəli 1-ci səhifədə)

Qeyd edək ki, Fransanın Ermənis-
tana dəstək ritorikasının ziyanlı tərəfləri 
ilə bağlı erməni cəmiyyətində də oturuş-
muş fikir formalaşıb. Bu fikrin meydana 
çıxması yalnız indinin söhbəti deyil. Bir 
neçə ildir ki, ayrı-ayrı erməni siyasi eks-
pertləri və icmalçıları bu barədə, az qala, 
bar-bar bağırırlar. Onlar əvvəllər deyir-
dilər ki, Parisin İrəvanı Bakı ilə konfliktə 
təhrik etmək yönümlü dəstək bəyanatları 
boş söz yığınından başqa bir şey deyil. 
O zaman həmin eskpert və politoloqlar 
ən doğru dəstəyin silah-sursat yardımı 
olduğunu vurğulayırdılar. Rəsmi Parisin 
təmsilçiləri isə bildirirdilər ki, NATO üzvü 
olan Fransanın Kollektiv Təhlükəsizlik 
Müqaviləsinin üzvü Ermənistanı silahlan-
dırması düzgün deyil. Ancaq ardınca bu 
deyimdən uzaq dayanıldı. Paris İrəvanı 
sınıq-salxaq, mənasız döyüş texnikası və 
silahlarla təmin etdi. Lakin bu da heç bir 
nəticə vermədi. Azərbaycanın qətiyyətli 
davranışları Ermənistanı sülhə doğru irə-
liləmək məcburiyyətində qoydu. 

Amma görünür, nə Fransa, nə də 
Ermənistan keçmişin dərslərindən nə-
ticə çıxarmaq niyyətindədirlər. Hazırda 
Paris həm İrəvanı silahlandırır, həm də 
ümumən Avropanın ictimai rəyində ölkə-
mizlə əlaqədar mənfi rəy formalaşdırır 
və haqqında söz açdığımız “Le Monde”-
də yayımlanmış yazı da bunun növbəti 
göstəricisidir. Məqsəd eynidir – Cənubi 
Qafqazda sülh prosesini pozmaq. Yəni, 

Uorlik tam haqlıdır. Ermənistana silah 
tədarükü həmin məqsədin bir, media 
vasitəsilə Azərbaycanın mənfi obrazının 
formalaşdırılması isə digər elementidir.

Diqqət yetirək, “Le Monde” Qafqaz 
ölkəsi Azərbaycanın Fransaya müna-
sibətdə düşmənçilik xətti seçdiyini önə 
çəkir. Nəşr vurğulayır ki, Fransa haki-
miyyətinin Azərbaycanın Yeni Kaledo-
niyaya müdaxiləsi ilə bağlı son aylarda 
qəzəblənməsi sürpriz ola bilər. Çünki əv-
vəl Qafqaz ölkəsindən gələn təhlükənin 
reallığı şübhə doğururdu: “Bununla belə, 
regional və ya ərazi separatizminin şid-
dətlənməsinə və Fransanın maraqlarına 
qarşı yönəlmiş hücumlar çoxlarını inan-
dırıb ki, Bakının məqsədi başqa xalqların 
öz müqəddəratını təyinetmə hüququnu 
qorumaqdan kənara çıxır”.

Ardınca isə fransız nəşri yazır ki, Ba-
kının strategiyası keçmiş Sovet İttifaqı-
nın İkinci Dünya müharibəsindən sonra 
demokratiyaları sarsıtmaq tarixinin bir 
hissəsidir. Hər halda, bundan cəfəng 
məntiq ola bilməz. Belə bir sərsəm rito-
rikaya üstünlük verilməsi, eyni zamanda, 
mövcud xüsusda Azərbaycan tərəfindən, 
guya, sabiq SSRİ-nin Dövlət Təhlükəsiz-
liyi Komitəsinin (“KQB”) üsullarından is-
tifadə edildiyinin bildirilməsi onu göstərir 

ki, Fransanın ictimai fikrində, belə demək 
mümkünsə, təfəkkür qıcqırması gedir. 

Əlbəttə, hər şey aydındır. “Le Monde” 
dünyanın anti-sovet baxışlarını Azərbay-
can fonunda körükləmək niyyəti güdür. 
Fransanın Ermənistana yardımı sanki 
məzluma dəstək kimi göstərilir. Əlbət-
tə, Parisin Cənubi Qafqaz maraqlarının 
üzərindən keçilməklə. Göründüyü kimi, 

ortada Fransa adına son dərəcə rəzil və 
miskin mənzərə var. Dünyanın mütərəqqi 
ölkəsi olduğunu bəyan edəsən, bəşəri 
dəyərlərdən danışasan, yekunda belə 
bir primitiv siyasi texnologiyaya baş vura-
san. Makronun ölkəsini endirdiyi səviyyə 
budur. 

Bəli, bu mənzərə nə üçün formalaşıb, 
səbəb bəllidir. Bütün qlobal oyunçular 

tərəfindən qeyri-ciddi qarşılanan Fransa 
çalışır ki, Ermənistana öz mənafelərinin 
təminatı naminə göstərdiyi dəstəyi həm 
müqəddəsləşdirsin, həm də diqqəti əsas 
məsələdən, yəni lokal Qafqaz maraqla-
rını gerçəkləşdirmək niyyətindən yayın-
dırsın. Nəzərə alaq ki, Parisin məqamı 
kollektiv Qərbin digər oyunçuları tərəfin-
dən dəstəklənmir. Çox güman, ATƏT-in 
Minsk qrupunun keçmiş həmsədri C.Uor-
lik məhz bu səbəbdən meydandadır. O, 
durumun fərqindədir. Sadəcə, diplomat 
etika xatirinə təfərrüatlara varmır. Yalnız 
konkret, üzdə olan məsələdən söz açır. 
Yəni, Fransanın Ermənistana silah tə-
darükünün yolverilməzliyindən və bunun 
sülh prosesinə mənfi təsirlərindən. 

“Le Monde” isə yazır ki, Azərbay-
can 2023-cü ilin iyulunda Fransanın  
dənizaşırı ərazilərində müstəqillik hərə-
katının tərəfdarlarını fransız “neokoloni-
alizminə” qarşı qüvvələri birləşdirməyə 
çağıran Bakı Təşəbbüs Qrupunun yara-
dılmasını dəstəklədi. Görünür, ölkəmizin 
prinsipial xətti Parisi narahat etməkdədir. 
2024-cü ilin əvvəlində Azərbaycan Mil-
li Məclisinin Korsikanın, eləcə də Yeni 
Kaledoniya və Fransız Polineziyasının 
müstəqilliyinin tanınmasına dair çağırışı 
da həmçinin. Nəşr Fransa rəsmilərinin 
Azərbaycanın Yeni Kaledoniyanın işlə-
rinə qarışmaqda ittihamına da yer ayıra-
raq dramatizmi bir qədər gücləndirib. 

Ə.RÜSTƏMOV 
XQ

Kollektiv Qərb Fransadan narazıdır

Azərbaycan Respublikası  
Nazirlər Kabinetinin Qərarı

№ 307     Bakı şəhəri, 20 iyun 2024-cü il
Azərbaycan Respublikası Nazirlər Ka-

binetinin 2020-ci il 18 dekabr tarixli 501 
nömrəli Qərarı ilə təsdiq edilmiş “Əlilliyi 
olan şəxslərin reabilitasiya vasitələri ilə 
təmin edilməsi Şərtləri və Qaydası”nda 
dəyişiklik edilməsi barədə

Azərbaycan Respublikası Konstitusiya-
sının 119-cu maddəsinin səkkizinci abzasını 
rəhbər tutaraq, Azərbaycan Respublikasının 
Nazirlər Kabineti qərara alır:

Azərbaycan Respublikası Nazirlər Kabi-
netinin 2020-ci il 18 dekabr tarixli 501 nöm-
rəli Qərarı (Azərbaycan Respublikasının Qa-
nunvericilik Toplusu, 2020, № 12 (V kitab), 
maddə 1602 (Cild I); 2024, № 1, maddə 109) 
ilə təsdiq edilmiş “Əlilliyi olan şəxslərin re-
abilitasiya vasitələri ilə təmin edilməsi Şərt-
ləri və Qaydası”nda aşağıdakı dəyişikliklər 
edilsin:

1. 1.4-cü bənddə “Protez-Ortopedik Bər-
pa Mərkəzi” sözləri “Protez-Ortopedik İs-
tehsalat və Reabilitasiya Mərkəzi” sözləri ilə 
əvəz edilsin. 

2. 2.5-ci bəndə “hazırlanması” sözündən 
sonra “, dəyişdirilməsi” sözü əlavə edilsin. 

3. 2.6-cı bəndə “müəyyən olunmuş” 
sözlərindən sonra “istifadə və” sözləri əlavə 
olunsun və həmin bəndə aşağıdakı məzmun-
da ikinci cümlə əlavə edilsin:

“Şəxsə bu Qaydanın əlavəsinin 1.1.5-ci 
yarımbəndində göstərilən kosmetik yuxarı 
ətraf protezi verildiyi halda, bu Qaydanın 
əlavəsinin 1.1.1-ci, 1.1.2-ci və 1.1.3-cü ya-
rımbəndlərində göstərilən əsas yuxarı ətraf 
protezlərinin istifadə müddəti 1 il artırılır.”.

4. 2.7-ci bənd aşağıdakı redaksiyada ve-
rilsin:

“2.7. Bu Qaydanın əlavəsi ilə müəyyən 
olunmuş istifadə müddəti bitdikdən sonra re-
abilitasiya vasitələri Mərkəz tərəfindən yeni-
si ilə əvəz edilir.”.

5. Aşağıdakı məzmunda 2.7-1-ci, 2.7-2-
ci və 2.11-ci bəndlər əlavə edilsin:

“2.7-1. Reabilitasiya vasitələri bu Qay-
danın 3-cü hissəsinin müddəaları nəzərə alın-
maqla, müəyyən edilmiş təminat müddətində 
istehsalat qüsuru aşkarlandığı halda, Mərkə-
zin tibbi-texniki komissiyasının qərarı əsa-
sında Mərkəzin vəsaiti hesabına təmir edilir 
və ya bu Qaydanın əlavəsi ilə müəyyən edil-
miş təmir müddətlərində təmir etmək müm-
kün olmadıqda yenisi ilə əvəz edilir.

2.7-2. Bu Qaydanın 3-cü hissəsinin 
müddəaları nəzərə alınmaqla, reabilitasiya 
vasitələri istifadə müddəti başa çatmazdan 
əvvəl yararsız vəziyyətə düşdükdə, yaxud 
Şəxsdə hər hansı bir xəstəlik və ya anato-
mik-funksional dəyişiklik baş verdikdə, ha-
belə 18 yaşınadək əlilliyi müəyyən edilmiş 
şəxsin inkişafı ilə əlaqədar istifadəyə uyğun 
olmadığı təqdirdə həmin reabilitasiya va-
sitələri Mərkəzin tibbi-texniki komissiyası-
nın qərarı əsasında dövlət vəsaiti hesabına 
təmir edilir və ya bu Qaydanın əlavəsi ilə 
müəyyən edilmiş təmir müddətlərində təmir 
etmək mümkün olmadıqda isə yenisi ilə əvəz 
edilir.

2.11. Bu Qaydanın 3.14-cü bəndində 
nəzərdə tutulmuş hal istisna olmaqla, Şəxsə 
verilmiş reabilitasiya vasitələrinin satılması 
və ya bağışlanması qadağandır.”.

6. 3.6-cı və 3.7-ci bəndlər ləğv edilsin.
7. 3.8-ci bənd aşağıdakı redaksiyada ve-

rilsin:
“3.8. Təkərli oturacaqlar təyin edilərkən, 

Şəxsin yaşı, çəkisi və boyu nəzərə alınır. Tib-
bi göstəriş olduğu halda, Şəxs bir ədəd açıq 
məkanda istifadə üçün mexaniki və ya mü-
hərrikli, bir ədəd qapalı məkanda (otaqda) is-
tifadə üçün, eləcə də bir ədəd sanitar təchizat-
lı mexaniki təkərli oturacaqla təmin edilir.”.

8. 3.9-cu bəndin birinci cümləsi ləğv 
edilsin.

9. 3.12-ci bənddə “Agentlik” sözü 
“Mərkəz” sözü ilə əvəz edilsin.

10. 3.13-cü bənd ləğv edilsin. 
11. 3.14-3.16-cı bəndlər aşağıdakı redak-

siyada verilsin:
“3.14. Minik avtomobili verilmiş Şəxs 

vəfat etdikdən sonra avtomobil onun ailə üz-
vündən birinin adına keçirilməklə qeydiyyat-
dan çıxarılır və vəfat etmiş Şəxsin ailəsinin 
mülkiyyətinə verilir.

3.15. Minik avtomobili almış ailəsi 
(ər-arvad, valideynlər və uşaqlar) olmayan 
Şəxs vəfat etdikdə, minik avtomobili Sosial 
Xidmətlər Agentliyi tərəfindən götürülür və 
növbəlilik siyahısındakı ardıcıllığa uyğun 
olaraq digər Şəxsə verilir.

3.16. Şəxsə verilmiş təkərli oturacaqlar 
istifadə müddəti başa çatmamışdan əvvəl ya-
rarsız vəziyyətə düşdükdə, Şəxsin və ya onun 
qanuni nümayəndəsinin müraciəti əsasında 
Mərkəzin tibbi-texniki komissiyası tərəfin-
dən həmin reabilitasiya vasitələrinə 3 (üç) 
iş günü müddətində texniki baxış keçirilir, 
təmiri mümkün olduqda Mərkəzin tibbi-tex-
niki komissiyasının qərarı əsasında təmir olu-
nur və ya bu Qaydanın əlavəsi ilə müəyyən 
edilmiş təmir müddətlərində təmiri mümkün 
olmadıqda Mərkəzin tibbi-texniki komis-
siyasının aktı və Agentliyin qərarı əsasında 
Mərkəz tərəfindən yenisi ilə əvəz olunur.”.

12. Aşağıdakı məzmunda 3.16-1-ci bənd 
əlavə edilsin:

“3.16-1. 18 yaşınadək əlilliyi müəyyən 
edilmiş şəxsə verilmiş təkərli oturacaqlar, 
istifadə müddəti başa çatmamışdan əvvəl 
şəxsin inkişafı ilə əlaqədar istifadəyə uyğun 
olmadığı təqdirdə, onun qanuni nümayəndə-
sinin müraciəti əsasında həmin reabilitasiya 
vasitəsi Mərkəzin tibbi-texniki komissiyası-
nın qərarı əsasında Mərkəz tərəfindən yenisi 
ilə əvəz olunur.”.

13. “Əlilliyi olan şəxslərin reabilitasi-
ya vasitələri ilə təmin edilməsi Şərtləri və 
Qaydası”na əlavə - “Əlilliyi olan şəxslərə 
reabilitasiya vasitələrinin verilməsinə dair 
tibbi göstərişlər, əks- göstərişlər, reabilitasi-
ya vasitələrinin istifadə, təminat, hazırlanma, 
təmir və ya dəyişdirilmə müddətləri” yeni re-
daksiyada verilsin (əlavə olunur).

Əli ƏSƏDOV, 
Azərbaycan Respublikasının Baş naziri

Azərbaycan Respublikası  
Nazirlər Kabinetinin Qərarı

№ 313     Bakı şəhəri, 24 iyun 2024-cü il
Azərbaycan Respublikasının ərazisin-

də xüsusi karantin rejiminin müddətinin 
uzadılması haqqında

“Sanitariya-epidemioloji salamatlıq 
haqqında” Azərbaycan Respublikası Qa-
nununun 25-ci maddəsinə və Azərbaycan 
Respublikası Nazirlər Kabinetinin 2020-ci il 
28 fevral tarixli 73-1 nömrəli Qərarı ilə təs-
diq edilmiş “Yoluxucu, parazitar və kütləvi 
qeyri-yoluxucu xəstəliklərin əmələ gəlməsi, 
yaxud yayılması təhlükəsi yarandıqda ka-
rantin-təşkilat, profilaktika və digər zəruri 
tədbirlərin görülməsi Qaydaları”na əsasən 
Azərbaycan Respublikasının Nazirlər Kabi-
neti qərara alır:

1. Koronavirus (COVID-19) infeksiyası-
nın ölkə ərazisində yayılmasının, onun törədə 

biləcəyi fəsadların qarşısının alınması məqsə-
dilə Azərbaycan Respublikasının ərazisində 
xüsusi karantin rejiminin müddəti 2024-cü il 
1 oktyabr saat 06:00-dək uzadılsın.

2. “Xüsusi karantin rejimi ilə bağlı əlavə 
tədbirlər barədə” Azərbaycan Respublikası 
Nazirlər Kabinetinin 2020-ci il 12 sentyabr 
tarixli 336 nömrəli Qərarının (Azərbaycan 
Respublikasının Qanunvericilik Toplusu, 
2020, № 9, maddə 1209 (Cild I); Azərbaycan 
Respublikası Nazirlər Kabinetinin 2024-cü 
il 11 mart tarixli 131 nömrəli Qərarı) 1.1-ci 
bəndində “iyul” sözü “oktyabr” sözü ilə əvəz 
edilsin.

Əli ƏSƏDOV, 
Azərbaycan Respublikasının Baş naziri

